
MEMORIA XUSTIFICATIVA DO REGULAMENTO DE MEDIDAS PARA A INCLUSION
SOCIAL DO CONCELLO DE SADA

A Lei 7/85, do 2 de abril, reguladora das bases do réxime local no seu artigo 25.2.k); a Lei 5/1997,
do 22 de xullo, de Administración local de Galicia, no seu artigo 80 apartado k) e a Lei 13/2008, do
3 de  decembro,  de  servizos  sociais  de  Galicia,  no  artigo  60.1  a  e  b,  atribúen aos  concellos  a
creación, xestión e mantemento dos servizos sociais comunitarios básicos e específicos.
 Asemade, o Decreto 99/2012 do 16 de marzo polo que se regulan os servizos sociais e comunitarios
e o seu financiamento,  contempla no seu artigo 9 como Programa básico de servizos sociais  o
Programa de inserción social que “procure valorar, dar resposta ou derivar ao recurso idóneo as
persoas  en  situación  de  risco  de  exclusión  social,  aplicando  tanto  proxectos  de  intervención
personalizados  ou  de  grupo  como  prestacións  económicas  específicas.”  O  artigo  23  b)
especificamente  di  que  os  Servizos  Socias  Comunitarios  Básicos  “participarán,  de  acordo  coa
normativa de aplicación, no procedemento de asignación de prestacións económicas de inclusión
social, orientadas a satisfacer as necesidades pecuniarias básicas e a estimular a incorporación social
e laboral”. 
A Lei 3/2011, do 30 de xuño, de apoio á familia e a convivencia de Galicia, acorde co principio de
responsabilidade pública, establece que se dispensará especial atención ás familias con dificultades
derivadas da súa estrutura ou das súas circunstancias, e a aquelas que se encontran en situación de
especial vulnerabilidade ou en risco de exclusión social, atribuíndo ao municipio as competencias
na execución de programas e proxectos de atención ás familias, no marco da lexislación de réxime
local e sectorial de servizos sociais. 
A Lei 10/2013, do 27 de novembro, de inclusión social de Galicia, ten por obxecto establecer e
regular un conxunto de medidas e recursos específicos para as persoas en situación ou risco de
exclusión  social,  co  fin  de  mellorar  a  cohesión  e  a  inclusión  social  en  Galicia.  Nesta  norma
regúlanse,  en  concreto,  as  condicións  de  participación  da  cidadanía  galega  nos  servizos  e
prestacións para a inclusión social e, de xeito específico, a natureza e o exercicio do dereito de
percepción da renda de inclusión social de Galicia (RISGA) e das axudas de inclusión social (AIS),
en tanto que prestacións económicas de carácter esencial  dentro do Sistema galego de servizos
sociais, segundo o establecido no artigo 21 da Lei 13/2008, do 3 de decembro, de servizos sociais
de Galicia. A aplicación desta norma está dirixida a aquelas persoas que acorde co Sistema Galego
de  Servizos  Sociais  sexan  valoradas  como  persoas  en  situación  ou  risco  de  exclusión  social,
segundo os criterios establecidos no seu artigo 3. 
Xa por último, a Lei 4/2021, do 28 de xaneiro, de medidas fiscais e administrativas, no seu artigo
29. Modificación da Lei 9/2007, do 13 de xuño, de subvencións de Galicia, modifica a letra a) do
artigo  2,  que  queda  redactada  do  seguinte  xeito:  2.  Non  teñen  carácter  de  subvención:  a)  As
prestacións  previstas  no artigo  2.4 da Lei  38/2003,  do 17 de  novembro,  xeral  de subvencións,
destinadas a persoas físicas e as prestacións autonómicas de natureza similar a estas ou de carácter
asistencial. 
Polo tanto, a partir do 30/01/2021, data de entrada en vigor da Lei 4/2021, do 28 de xaneiro, de
medidas fiscais e administrativas, os concellos quedan expresamente habilitados, por ministerio da
lei, para xestionar prestacións económicas de carácter asistencial, sen ter que someterse ao réxime
xeral da lei de subvencións, de maneira similar a como xa se veñen xestionando desde hai anos as
axudas de inclusión social (AIS) por parte da administración autonómica. 

O presente Regulamento,  que derogará ao existente  (publicado no BOP número 187, do 30 de
Setembro  de  2016),  ten  por  obxecto  fixar  os  criterios  e  regulamentar  a  concesión  de  axudas
económicas  e  medidas  de  apoio  para  atender  situacións  de  necesidade,  entendendo  por  tales
situacións as derivadas de ausencia ou déficit grave de recursos económicos para cubrir necesidades
de carácter básico e fundamental ou outras de carácter excepcional e que pode dar lugar a situacións
de risco e exclusión social.

Conforme ao establecido no art. 33.1 LPACAP:

A) Problemas que se pretenden solucionar coa iniciativa:

a) Actualizar a normativa existente para adáptala a situación socio económica actual.
b)  Posibilitar  ou  reforzar  os  procesos  de  inclusión  social  das  persoas  ou  familias  valoradas
técnicamente en situación de exclusión social ou risco de exclusión social.
c)  Atender  as  situacións  de  grave  emerxencia  de  persoas  ou  familias  vulnerables  que  poidan
desencadear un proceso de exclusión social.

B) A necesidade e oportunidade da súa aprobación: 

Os constantes e rápidos cambios estructurais e socio económicos, coa conseguinte evolución no
tratamento e satisfación das necesidades, fan necesario reformular o actual regulamento de medidas
para a inclusión social.

C) Os obxectivos da norma:

Este  regulamento  ten  como  fin  principal  desenvolver  un  conxunto  de  prestacións,  axudas  e
actuacións dirixidas a favorecer a inclusión das persoas,  corrixir  as desigualdades,  colaborar na
cobertura das súas necesidades básicas e evitar situacións de exclusión,  desde unha perspectiva
normalizadora e sempre respectando a dignidade das persoas, no ámbito do Concello de Sada.

D) As posibles solucións alternativas reguladoras e non reguladoras:

O Concello de Sada podería optar por:
a) Non derogar e aterse ao cumprimento do Regulamento do 30 de Setembro de 2016.
b) Aprobar un regulamento que se adapte á lexislación en vigor coa suficiente flexibilidade.

Óptase pola segunda opción para actualizar unha normativa que atenda ás demandas da cidadanía e
se axuste a situación socio económica actual e posibilite os procesos de inclusión social das persoas
ou familias en situación de exclusión social ou risco de padecelo.

Documento  asinado  dixitalmente  pola  concelleira  delegada  de  Benestar  social  e  Igualdade  e
Emprego, na data de sinatura dixital.

